
Askaridoz – bağırsaqda yaşayan parazit askarid qurdu tərəfındən törənir (ascoridosis). Yoluxma mənbəyi xəstə insanlardır. Nəcislə xaric olunmuş qurd yumurtaları torpaqda inkişaf edir. Meyvə-tərəvəzdə və torpaqda olan qurd yumurtası mədəyə və sonra da bağırsağa keçir. Bağırsağın selikli qişa səddini keçən parazit törədicisi müsariqə damarlarından qapı venası sistemi ilə qaraciyərə, sonra kiçik qan dövranına keçir. Qurd sürfələri ağciyər kapillyarlarından çıxıb bronxlara və ifraz olunan seliklə udlağa qayıdır və udma aktı ilə mədəyə sonra bağırsağa keçib cinsi yetkinlik dövrünə çatır və inkişaf edir. İnsanın bağırsaqlarında yaşayan askaridlər cərrahi müalicə tələb edən bəzi kəskin cərrahi xəstəliklər törədirlər. 
Bağırsaq keçməzliyi nazik bağırsaqda olan çoxsaylı askaridlər öz aralarında dolaşaraq uşaqlarda və yeniyetmələrdə bağırsaq keçməzliyinə səbəb olur. Qarın boşluğunda tutmaşəkilli ağrılar, nəcisin və qazın xaric olmasının çətinləşməsi, qarnın köpməsi, əvvəlcə öd, sonra bağırsaq möhtəviyyatı qarışıq qusmalar müşahidə olunur. Qamı əllə yoxladıqda xəmir bərkliyində hərəkətli törəmə müəyyən edilir. 
Rentgen müayinəsi zamanı səciyyəvi əlamət-Kloyber fıncanları (qazla köpmüş, üfüqi maye səviyyəsi olan bağırsaq ilgəyi) aydın görünür. 
Konservativ müalicə tədbirləri - kömək etmədikdə cərrahi müalicə aparılmalıdır. 
Cərrahi müalicə - qann boşluğu açılıb təftiş olunduqdan sonra nazik bağırsaqda olan və bağırsaq keçməzliyi törədən askarid kütləsi xaricdən sığallamaqla nazik bağırsaqdan yoğun bağırsağa ötürülməlidir. Bu mümkün olmadıqda – nazik bağırsağın mənfəzi açılmalı (enterotomiya) və bağırsaq keçməzliyi törətmiş askarid kütləsi xaric edilib məhv edilməlidir. Bağırsaq yarası tikilib qarın boşluğu bağlanmalıdır. 
Appendisit - bəzən askarid korbağırsaqdan appendiks çıxıntısının mənfəzinə keçib korbuğırsağın çıxıntısının kəskin iltihabına oxşar kliniki mənzərə törədə bilər. Əməliyyatdan əvvəl bu diaqnozun qoyulması qeyri–mümkündür. Yalnız cərrahi əməliyyat gedişində xəstəlik təsadüfi tapıntı kimi aşkarlanır. 
Qaraciyər və öd yollarının askaridozu - nadir təsadüf olunur. Nazik bağırsaqdan 12–barmaq bağırsağa qayıdan askaridlər Fater məməciyindən ümumi öd axarına, öd kisəsinə, qaraciyər daxili öd axarlarına keçib mexaniki sarılığa, kəskin xolesistitə, nəhayət qaraciyərin absesinə səbəb olur. 
Retroqrad xolanqrafıya, ultrasəs, kompüter tomoqrafiyası yolu ilə diaqnoz dəqiqləşdirilə bilər. 
Müalicəsi – cərrahi yolla – xolesistektomiya, xoledoxotomiya, askaridin xaric edilməsi, ümumi öd axarının xarici drenajlanması, qaraciyər absesinin açılıb drenajlanması icra olunmalıdır. 
Mədəaltı vəzin askaridozu – Fater məməciyindən keçən askaridlər mədəaltı vəzin (Virsungi) axarına keçib xroniki indurativ və kəskin hemorragik pankreatitə səbəb ola bilər. 
Müalicəsi cərrahi yolla – pankreatomiya etməklə parazit xaric olunmalıdır. Bütün bu cərrahi əməliyyatlardan sonra parazit əleyhinə kimyəvi preparatlarla ümumi müalicə aparılmalıdır. 
Boşluqlu üzvlərin askaridlə deşilməsi mədə və bağırsağın divarında xoralar törəndikdə, selikli qişa nekroza uğrayıb qopduqda, askaridlər həmin yerlərdən boşluqlu üzvlərin divarını deşib periton boşluğuna keçib, irinli peritonitə səbəb olur. 
Cərrahi əməliyyatdan sonrakı fəsadlar askaridlər aktiv hərəkətli olduqları üçün onlar mədə-bağırsaq sisteminin yuxarı hissəsinə qalxıb, qusuntu ilə xaric ola bilirlər. Bəzən askaridli qusuntu kütləsi tənəffüs yoluna axıb, tənəffüs yolunun qapanması tənəffüs çatmazlığma səbəb olur. 
Qarın boşluğu üzvlərində əməliyyatlardan sonra, xüsusən mədə-bağırsaq divarında yaradılan qovşaq xəttindən askaridlərin qarın boşluğuna keçib irinli peritonit əmələ gətirməsi də mümkündür. 
Askaridozun törətdiyi cərrahi xəstəliklərin mümkünlüyü ilə əlaqədar bütün planlı cərrahi əməliyyatdan əvvəl nəcisin qurd yumurtalarına tədqiqi mütləq aparılmalıdır. Müayinələr zamanı askarid yumurtaları tapılarsa əməliyyatdan əvvəl kimyəvi preparatlarla müalicə olunmalıdır. Bağırsaqlardakı askaridlər məhv edilib bədəndən xaric edilməlidir. Nəcisin təkrari müayinəsində askarid yumurtaları tapılmadıqda xəstələr cərrahi əməliyyata təyin olunmalıdırlar.
